
風力相國

越公楊素，專恣既久，包藏可畏，四方寒心，不敢直指，故以「風力一作「刀」相國」

㮣之。

潤家錢

南漢地狹力弱，事例卑猥，州縣時會僚屬，不設席而分饋阿堵，號「潤家錢」。

分身將

梁將葛從周，忠義驍勇，每臨陣，東西南北忽焉如神，晉人稱為「分身將」。

肉雷

來紹，乃唐酷吏俊臣之裔，天禀鷙忍，以决罰為樂。嘗宰郃陽，生靈困於孽手。創造鐵

繩千條，或有令，不承則急縛之，仍以其半搥手，往往委頓。每肆枯木之威，則百囚俱

斷，轟響震動一邑，時呼「肉雷」。

百和參軍

袁象先判衢州時，幕客謝平子癖於焚香，至忘形廢事。同僚蘇收戲刺一札，伺其亡也而

投之，云：「鼎炷郎守馥州百和叅軍謝平子。」

擷金煉玉束雪量珠

王播拜諸道鹽鉄轉運使，祕書丞許少連賀啟：「擷金煉玉，束雪量珠。」

玉葺金鹵

偽唐徐履掌建陽茶局。弟復，治海陵鹽政，監檢烹煉之亭，榜曰「金鹵」。履聞之，潔

敞焙舍，命曰「玉葺」。

赤心榜

張聿宰華亭，治政凛然。凡有府使賦外之需，直榜邑門。民感其誠，指為「赤心榜」。

小宰羊

時戢為青陽丞，潔已勤民，肉味不給，日市豆腐數箇。邑人呼豆腐為「小宰羊」。

抱冰公事

蒙州立山縣丞晁覺民，自中原避兵南來，因仕覇朝，食料衣服皆市於鄰邑，一吏專主之。

既回物多，毫末皆寘諸獄，當其役者曰：「又管抱冰公事也。」

牛皮綳鐵鼓

蘇州録事參軍薛朋龜，廉勤明察，胥吏呼為「牛皮綳鉄鼓」，言難縵也。

軟繡天街

本朝以親王尹開封，謂之判南衙，羽儀散從燦如圖畫，京師人歎曰：「好一條軟繡天街。

」近日士大夫騎吏華繁者，亦號「半里嬌」。

人間第一黄

偽唐贓臣禇仁規竊禄泰州刺史，惡政不可縷舉。有智民請吻儒為二詩，皆隱語，凡寫數

千幅，詣金陵粘貼，事乃上聞。詩曰：「多求囊白昩蒼蒼，兼取人間第一黄。」云云。

「白」、「黄」隱金銀字。

脯掾

何敬洙帥武昌時，司倉彭湘傑習知膳味，就中脯腊尤殊。敬洙檄掌公廚，郡中號爲脯掾。

裏頭冰

宋城主簿祝天貺勵己如冰，百姓呼爲裏頭冰。天貺去後，和甄來尉，頗得天貺餘味，加

以儒而文。民間語曰：去了裏頭冰，卻得一段著腳琉璃。

名字副車

鄧州別駕令狐上選，政貪性疎，百姓呼名字副車。

